
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

তিন বিধাতা



 সেণ্ট পিটার। কিন্তু হবা আর আদম তো বোকাই।

 নারদ। আরে তারা যে আদিম মানব-মানবী, শিশুর সমান। যদি চিরকাল বোকা ক’রে রাখাই উদ্দেশ্য হয় তবে মানুষ সৃষ্টি করবার কি দরকার ছিল? ভেড়া গরুর মতন আরও জানোয়ার তৈরি করে লাভ কি? আমাদের পিতামহের কীর্তি দেখ দিকি, প্রথমেই পয়দা করলেন দশ জন প্রজাপতি, মরীচি অরি প্রভৃতি দশটি বিদ্যাবুদ্ধির জাহাজ।

 জলদগম্ভীর স্বরে গড বললেন, চোপ, গোল ক’রো না। আমার আদেশ লঙ্ঘন ক’রে হবা আর আদম যে আদিম পাপ করেছিল তার ফলেই তাদের সন্ততি মানবজাতি অধঃপাতে যাচ্ছে। এখনও যদি সকলে যিশুর শরণ নেয় তো রক্ষা পাবে।

 ব্রহ্মা। লোকে যখন যিশুর শরণ নিচ্ছে না তখন ফ্রি উইল বাতিল ক’রে শ্লেয়স্করী বুদ্ধি দাও না কেন?

 সেণ্ট পিটার। ঈশ্বরের অভিপ্রায় বোঝা মাননুষের অসাধ্য।

 নারদ। আমাদের পিতামহ ব্রহ্মা তো মানুষ নন, তাঁকে অভিপ্রায় জানালে ক্ষতি কি? প্রভু গড না হয় প্রভু ব্রহ্মার কানে কানে বলুন।

 পীর। আল্লার যদি মর্জি হয় তবে এক লহমায় বিলকুল শাইস্তা ক’রে দিতে পারেন।

 নারদ। তবে শাইস্তা করেন না কেন?

 পীর। যদি মর্জি না হয় তবে শাইস্তা করেন না।

 নারদ। বঝেছি, সব প্রভুই লীলা খেলা খেলেন।

